
Nafarroako Gorteetako kide den eta Vox Nafarroa foru parlamentarien elkarteari atxikia dagoen María Teresa Nosti Izquierdo andreak, Legebiltzarreko Erregelamenduaren 219. artikuluan xedatzen denaren babesean, honako mozio hau aurkezten du, 2024ko urtarrilaren 18ko Osoko Bilkuran eztabaidatu eta bozkatzeko: 
Hizkera inklusiboak baztergarritzat jo litezkeen esamoldeak edo hitzak ekiditea bilatzen du, eta arau ortografiko eta gramatikalak urratu ohi ditu. Erabilera hori artifiziotsua da maiz, eta bi sexuak anbiguotasunez edo enfasiz hartzen dituzten bikoizketak egiten dira, halako moduan non hizkuntzaren erabilera kakofonikoa egiten baita. 
Hizkera inklusiboak arazo nabarmenak sortzen ditu hainbat testuingurutan; esate baterako, hedabideetan, legebiltzarretan, enpresetan eta ikastetxeetan. Tamalez, gero eta ohikoagoa da pertsona publikoei –politikariei, kazetariei eta enpresaburuei– hizkera inklusiboa zailtasun handiz erabiltzen entzutea, erabilgaitza delako. 
Eta hori dena arrazoi ideologikoengatik, modagatik edo ondorioez ez jabetzeagatik gertatzen da; izan ere, Espainian ezarri nahi den hizkera inklusiboa buruzagiek eta politikariek baizik ez dute erabiltzen, herritarrek ez baitute erabiltzen. 
Hizkera inklusiboa ez da praktikoa, eta halere Administrazio Publikoaren dokumentuetan, komunikazioetan eta idazketan erabiltzen da egun, nahiz eta Administrazioak interes orokorra eta herritar guztien onura zaindu behar dituen. 
Hizkera inklusiboa asmo partidistekin sortu zen, gehiengoaren iritzitik eta espainiarren ohitura linguistikoetatik urrun. Maskulino gramatikalaren balio generikoa desagerraraztea gaztelaniaren erabilera zuzenean atzera egitea da, zeren eta hizkera inklusiboak ohitura ortografiko eta gramatikal alternatiboak inposatzea bilatzen baitu, derrigorrez eta modu arbitrarioan inposatu ere, ohiko erabilera eta usadioekin bat etorri gabe.
Hori dela-eta, 
Nafarroako Parlamentuak konpromisoa hartzen du hizkera inklusiboa delakoaren erabilera ezabatzeko Nafarroako Parlamentuko dokumentu ofizial guztietan, bai eta legebiltzar honek zuzenean edo zeharka parte hartzen duen dokumentu, liburuxka, informazio, prentsa-ohar eta abarretan ere. 

